


MALTA





KAMRA TAD-DEPUTATI





KUMITAT PERMANENTI DWAR IL-ĦATRIET PUBBLIĊI
(Rapport Uffiċjali u Rivedut)




L-ERBATAX-IL PARLAMENT




Laqgħa Nru 2
L-Erbgħa, 6 ta’ Lulju 2022









Stampat fl-Uffiċċju tal-Iskrivan
Kamra tad-Deputati
Malta




Prezz €2.50









L-ERBATAX-IL PARLAMENT





KUMITAT PERMANENTI DWAR IL-ĦATRIET PUBBLIĊI





Laqgħa Nru 2
L-Erbgħa, 6 ta’ Lulju 2022

MINUTI

IĊ-CHAIRPERSON (Onor. Chris Agius): Hawn kummenti fuq il-Minuti qabel ma jiġu kkonfermati? L-Onor. Adrian Delia. 

ONOR. ADRIAN DELIA: Sur President, nagħmel referenza għat-tieni paġna tal-Minuti li qed nimmaġina li we’re taking as read, fejn naqraw li: 

“Iċ-Chairperson tal-Kumitat, l-Onor. Chris Agius, ħa nota tal-punti mqajma, fosthom li qabel jinnominaw lil xi ħadd, il-Ministri kkonċernati għandhom jagħmlu background checks estensivi tal-persuni inkwestjoni u jinformaw lill-Kumitat li l-innominat huwa idoneu għall-ħatra. Madankollu, l-Onor. Agius fakkar lill-Membri preżenti li l-Kumitat huwa marbut li jimxi mal-parametri tal-liġi li, f’dan ir-rigward, il-Membri huma dejjem liberi li jissottomettu t-talbiet tagħhom fil-mistoqsijiet li huma għandhom dritt jagħmlu bis-saħħa tal-istess liġi.” 

Fid-dokumentazzjoni li rċevejna ma jidhirlix li hemm din id-dikjarazzjoni mehmuża, u ċjoè li saru l-background checks u li l-innominat huwa idoneu għall-ħatra. Għandna biss ittra datata 14 ta’ Ġunju 2022, fejn jidher li hemm in-nomina ta’ Dr Emanuel Camilleri u l-karta tal-identità. Din l-ittra tgħid li:

“Mehmuż għandek issib is-CV tan-nominat, filwaqt li nistenna r-rakkomandazzjoni tiegħek inkonnessjoni ma’ din in-nomina. Nirringrazzjak u lill-Onor. Membri għall-attenzjoni.” 

IĊ-CHAIRPERSON: Kif qed jgħid l-Onor. Delia, u hawn nikkwota minn dak li hemm fil-Minuti: 

“Il-Ministri kkonċernati għandhom jagħmlu background checks estensivi tal-persuni inkwestjoni u jinformaw lill-Kumitat li l-innominat huwa idoneu għall-ħatra.” 

Jien ħadt l-inkarigu u informajt lill-Ministru kkonċernat, f’dan il-każ l-Onor. Stefan Zrinzo Azzopardi, dwar dak li ġie deċiż waqt l-ewwel laqgħa ta’ dan il-Kumitat, jiġifieri li hu bħala Ministru li qed jirrakkomanda lill-persuna għandu jagħmel background checks u jkun sodisfatt bil-persuna li qed jinnomina. Fil-fatt, il-Ministru tkellem miegħi u informani li għamel il-verifiki tiegħu sa fejn kien possibbli u huwa sodisfatt bil-persuna li qed jinnomina għal din il-kariga. 

ONOR. ADRIAN DELIA: Tajjeb li nieħdu nota ta’ dan ħalli tkun on record. 

IĊ-CHAIRPERSON: Qiegħda on record. 

ONOR. ADRIAN DELIA: Forsi nista’ nagħmel suġġeriment li fl-okkażjonijiet li jmiss, dik tkun bil-miktub ħalli jkollna serħan il-moħħ. B’hekk, flimkien mal-ittra tan-nomina, jkun hemm dawk id-dokumenti li ġustament kont issuġġerejt inti stess, Sur President, fil-laqgħa preċedenti. 

Il-Minuti tal-Laqgħa Nru 1, li saret fl-1 ta’ Ġunju 2022, ġew ikkonfermati. 

SMIGĦ FIR-RIGWARD TAN-NOMINA TA’ DR EMANUEL CAMILLERI GĦALL-ĦATRA TA’ CHAIRMAN TAL-BORD TAL-IPPJANAR FL-AWTORITÀ TAL-IPPJANAR

IĊ-CHAIRPERSON: Nirreferi għall-ittra li rċevjet mingħand il-Ministru għax-Xogħlijiet Pubbliċi u l-Ippjanar, datata 14 ta’ Ġunju 2022, dwar in-nomina ta’ Dr Emanuel Camilleri bħala Chairman tal-Bord tal-Ippjanar fi ħdan l-Awtorità tal-Ippjanar. 

Insejjaħ lil Dr Emanuel Camilleri sabiex jidħol fil-Kamra. 

Dr Emanuel Camilleri daħal fil-kamra tal-Kumitat.

IĊ-CHAIRPERSON: Dr Camilleri, dan il-Kumitat huwa mwaqqaf permezz tal-Att li jemenda l-Att dwar l-Amministrazzjoni Pubblika u, skont dan l-istess Att, il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti bgħattilna. 

Ninformak ukoll li, skont l-istess liġi, il-mistoqsijiet u tweġibiet għandhom, kemm-il darba l-Kumitat ma jipprovdix xort’oħra, isiru pubbliċi. Ninformak ukoll li din il-laqgħa qed tiġi streamed live fuq il-websajt tal-Parlament u eventwalment tiġi mxandra fuq it-television channel tal-Parlament. Nitolbok biex, jekk jogħġbok, tintroduċi lilek innifsek u tagħti rendikont tal-karriera tiegħek. 

DR EMMANUEL CAMILLERI: Sur President, il-karriera tiegħi nista’ naqsamha fi tliet partijiet. L-ewwel waħda fejn ħdimt għal 15-il sena mal-Gvern Awstraljan fis-servizz pubbliku fil-Ministeru għad-Difiża. Ħdimt fil-manifattura ta’ munizzjon fejn kelli a senior management post. Speċjalizzajt fl-industrial engineering, operations research, project management, information systems development u business process reengineering. Ikolli ninkludi wkoll tliet snin bħala attachment, bħala Information and Communications Technology (ICT) expert mad-Dipartiment tal-Foreign Affairs mal-Australian Development Assistance Bureau (ADAB). 

Fis-Servizz Ċivili Malti għandi 24 sena esperjenza fejn okkupajt diversi karigi li kollha kienu senior positions. Bdejt bħala Projects Manager, imbagħad ilħaqt Head of Department Grade 2 – li llum hija Officer in Grade 3. Kont Chief Executive Officer tal-Malta IT & Training Services Limited (MITTS) u kelli pożizzjoni wkoll ta’ Direttur Ġenerali. L-esperjenza li kelli fiċ-Ċivil Malti hija iżjed fuq set-ups. Waqqaft il-Government Computer Centre. Kont responsabbli wkoll għat-twaqqif tal-VAT Department, ovvjament ma’ persuni oħra, it-twaqqif tal-VAT Fiscal Cash Registers Ltd u t-twaqqif tat-Tax Compliance Unit (TCU). Kont responsabbli wkoll għal ħafna riformi fl-Inland Revenue Department, u mexxejt numru ta’ task forces u kumitati fejn iddefinixxejna l-policies tal-Gvern fir-rigward tal-accrual accounting, eProcurement u amalgamation of the Revenue Earning Departments. Ħdimt fuq diversi policies u rakkomandazzjonijiet. 

Ipparteċipajt f’National Government Committees bħall-Euro Changeover, IT Task Force, u t-Technology Venture Fund. Irrappreżentajt lil Malta f’diversi fora internazzjonali. Meta kont Direttur Ġenerali, kont fl-EU Advisory Committee on Own Resources (ACOR). Irrappreżentajt lil Malta fuq il-United Nations Conference on Trade and Development (UNCTAD) tal-Intergovernmental Working Group of Experts on International Standards of Accounting and Reporting (ISAR). Irrappreżentajt lil Malta wkoll għal numru ta’ snin fl-Intergovernmental Committee for the Intergovernmental Informatics Programme fil-UNESCO. Dan it-tip ta’ karigi u dmirijiet li kelli kollha kienu jirrikjedu extensive knowledge tal-ippjanar u tal-implimentazzjoni ta’ proġetti. 

Dawn l-aħħar disa’ snin kont iċ-Chairman tal-Privatisation Unit (PU), u kont ukoll iċ-Chairman tal-Foundation for Tomorrow’s Schools (FTS) għal sentejn. F’dawn il-pożizzjonijiet kelli liaison mill-qrib mal-Awtorità tal-Artijiet u n-knowledge tal-Awtorità tal-Ippjanar fejn jidħlu development briefs fuq ir-reġjuni fejn waqgħu dawk il-proġetti. Dawn l-aħħar disa’ snin tawni a good understanding of construction methods, ovvjament related to the projects of interest. These posts required extensive knowledge tal-ippjanar u project implementation. Waqt li kont għaddej b’dan ix-xogħol kollu, għal dawn l-aħħar 18-il sena kont visiting senior lecturer fl-Università ta’ Malta, fejn nagħti lectures fuq suġġetti bħal ‘Project Management’, ‘Information Technology’, ‘Financial Administration’ u ‘Management Accounting’. Barra minn hekk, ktibt erba’ kotba li huma ppubblikati for international distribution. Fil-fatt, ġew ippubblikati minn Routledge, Springer u Gower, li huma international publishing companies. Ktibt numru ta’ kapitli għal diversi kotba, u ktibt ukoll numru ta’ research papers li kollha ġew ippubblikati f’international academic journals. I delivered ukoll numru ta’ research papers f’universitajiet barra minn Malta fl-Ewropa u fl-Amerika. Kburi ngħid li qatt ma attendejt l-Università full-time, imma dejjem ħdimt u mbagħad studjajt filgħaxija, kemm fl-Awstralja u anke Malta. 

Fis-settur privat m’għandix daqshekk esperjenza. Snin ilu għamilt xi consultancy work ma’ kumpaniji privati l-aktar fuq information systems fejn nintegra l-cost accounting systems mal-project management.

Bħala kwalifiki, għandi Diploma in Business Studies Data Processing mill-Victoria University, li qabel kienet il-Footscray Institute of Technology (FIT) ta’ Melbourne. Għalkemm din hija diploma, dan kien kors ta’ erba’ snin full time, jiġifieri hija ekwivalenti għal ordinary degree. Għandi Bachelor of Business Studies and Accounting mill-Victoria University. Jien chartered engineer mal-Engineering Council tar-Renju Unit u European engineer mal-European Federation of National Engineering Associations f’Pariġi. Nokkupa l-kariga wkoll ta’ chartered IT professional mal-British Computer Society. Għandi Masters in Business Administration, fejn kont prize winner minn Brunel University fir-Renju Unit. Għandi Masters of Philosophy minn Maastricht School of Management, Netherlands. Għandi wkoll Dottorat in Business Administration minn Maastricht School of Management, Netherlands. Għandi l-warrant ta’ certified practising accountant mill-Awstralja, u għandi wkoll il-warrant ta’ certified public accountant minn Malta. Bażikament, dik hija l-karriera tiegħi over these last many years. 

IĊ-CHAIRPERSON: Grazzi. Wara li bagħatnilek il-mistoqsijiet bil-miktub u min-naħa tiegħek bgħattilna lura r-risposti, nistaqsi lill-Membri tal-Kumitat jekk jixtiqux jagħmlulek xi mistoqsijiet supplimentari. Hawn mistoqsijiet? Il-Ministru Clayton Bartolo. 

ONOR. CLAYTON BARTOLO (Ministru għat-Turiżmu): Dr Camilleri, l-ewwel nett, grazzi ta’ din il-bijografija tiegħek. Umilment ngħid diffiċli biex inkomplu nagħmlulek iżjed mistoqsijiet. Però nixtieq nagħmillek mistoqsija kemmxejn ġenerali fuq fejn tara li għandna nimxu bħala żvilupp fil-pajjiż. Naf li inti irrispondejt dwar dan, imma forsi tista’ tagħtina synopsis tar-risposta tiegħek. Kif tara li nistgħu ntejbu ċerti prattiċi f’pajjiżna, anke bħala inġinier, b’mod partikolari f’dak li għandu x’jaqsam mal-bini? 

DR EMANUEL CAMILLERI: Ovvjament, dak li nagħmlu llum se jaffettwa x’se jsir għada. Sfortunatament, mhux dak li nagħmlu aħna biss, imma anke dak li jagħmel ħaddieħor. Meta niġu għat-tibdil fil-klima, Malta mhux se jkollha daqshekk effett fuq pajjiżi oħra, imma l-pajjiżi l-kbar se jaffettwawna. Qed insemmi dan għax għandek il-lower lying areas ta’ Malta li se jkunu esposti u miftuħin beraħ għall-adverse effects tat-tibdil fil-klima jekk jitla’ l-livell tal-baħar. Fil-fatt, inkun prużuntuż jekk nipprova ngħid x’se jsir fil-futur, imma nara li jrid ikun hemm bilanċ – u naħseb mhux qed ngħid xi ħaġa ġdida – bejn l-iżvilupp, l-economic growth u l-ambjent. 

Il-bilanċ huwa daqsxejn diffiċli li jintlaħaq, imma nemmen li l-policies li għandha l-Awtorità tal-Ippjanar illum, b’mod partikolari l-iStrategic Plan for Environment and Development (SPED), are a good move. L-iSPED imur sas-sena 2035. Naħseb li rridu nibqgħu nirreveduh. Naf li l-liġi tgħid li jrid jiġi revedut kull ħames snin, imma forsi huwa għaqli li nirreveduh iżjed ta’ spiss, bħal pereżempju, kull tliet snin, u forsi mmorru lil hinn mill-2035, għax l-2035 xorta huwa a fairly short term għal dan it-tip ta’ żviluppi. Nemmen li għandna bżonn immorru a lot more beyond. Naħseb li l-poplu Malti qed isir iżjed konxju fejn jidħol l-ambjent. Naf li fi żmieni, meta kont l-età tagħkom, l-ambjent ma kienx daqstant importanti f’Malta. Fl-Awstralja l-Green Party ilu mwaqqaf mis-snin 70 u fil-fatt kienu radikali ħafna. Naħseb li l-poplu Malti jrid iżjed open spaces. Mhux open spaces bħala pjazez biss, imma jrid aktar greenery, national parks u postijiet fejn m’għandux għalfejn jitbiegħed mid-dar tiegħu biex isibhom. Naħseb li s-sistema edukattiva qed tagħmel a fairly good job f’Malta. Hawn mhux qed nirreferi għan-nies tal-età tiegħi jew tal-età tagħkom, imma qed nitkellem at the primary school level għax, fil-fatt, minn hemmhekk trid tibda. Aħna għandna kultura li jekk irrid immur nixtri rrid nipparkja l-karozza jekk jista’ jkun quddiem il-ħanut. Għalhekk irridu ngħallmu lit-tfal li hemm alternattivi oħra għall-użu tal-karozza. Huwa tard wisq għan-nies tal-età tagħna. 

IĊ-CHAIRPERSON: Grazzi. Hawn aktar mistoqsijiet jew rimarki? L-Onor. Adrian Delia. 

ONOR. ADRIAN DELIA: L-ewwel nett, nirringrazzjak talli għoġbok tilqa’ n-nomina li saritlek u grazzi talli tajtna spjega tal-curriculum tiegħek, li huwa pjuttost vast, interessanti u naħseb jagħmel ġieħ lil dan il-Kumitat. Però l-preokkupazzjoni tiegħi hija li, kif aċċennajt inti diġà fit-tweġiba tiegħek, waħda mill-issues prinċipali li qed naraw quddiemna hija t-tibdil fil-klima. ’Il fuq minn tliet snin ilu l-Parlament Malti iddikjara li f’pajjiżna kien hemm stat ta’ emerġenza fejn jidħol it-tibdil fil-klima. Dik id-dikjarazzjoni ma ġietx revokata u allura llum qed ngħixu fi stat ta’ emerġenza tal-klima li ġie dikjarat, rikonoxxut u għadu magħna. 

Minn dakinhar sal-lum il-Gvern ma jidhirx li ħa passi, ċertament mhux radikali, u aktar u aktar bil-kemm ta għarfien li qegħdin f’emerġenza. F’emerġenza ma tagħmilx pass jew tnejn, imma trid tagħmel xi ħaġa li tirrifletti li qiegħed f’emerġenza. Hawn nirreferi għad-dipendenza tagħna fuq dawk li huma carbon fuel transportation, l-enerġija, il-mod kif ngħixu, il-bini u d-dipendenza fuq ekonomija li tikber bil-popolazzjoni u mhux b’għażliet ekonomiċi li jipprovaw ibiddlu dik id-direzzjoni. Il-miri li konna marbutin bihom ta’ 10% ta’ enerġija alternattiva lanqas biss wasalna li nilħquhom. Wara li nnegozjajna li nkunu inqas minn 20%, u dan kien ġie rikonoxxut fi Kyoto 2020 fejn innegozjajna biex inkunu 10%, lanqas ilħaqnihom dawk l-10%. Dan meta pajjiżi oħra laħqu l-20%, 30%, 40% u 50%. 

Fil-kontest ta’ dikjarazzjoni ta’ emerġenza fil-klima u fil-kontest li bħala pajjiż għadna ’l bogħod ħafna li nilħqu għall-inqas il-minimu ta’ din il-mira, kemm taħseb li din il-pożizzjoni se tagħtik opportunità, saħħa u kapaċità li nistgħu nagħmlu xi ħaġa biex ikun hawn żvolta? 

DR EMANUEL CAMILLERI: L-ewwel nett, fir-rigward tal-pożizzjoni tiegħi bħala chairperson tal-Planning Board, infakkar li l-bord ma jagħmilx il-policy. Veru li bħala membru tal-bord ċerti opinjonijiet nieħdu nota tagħhom u rressaqhom quddiem il-Bord. Irridu niftakru li l-problema li għandha Malta hija l-kobor tagħha, fis-sens li għandna ħafna xemx, imma m’għandniex dak l-ispazju ta’ art li nistgħu nużawh għal solar energy farms. Dak li jrid jiġri huwa li jkollna aktar skemi mid-diversi gvernijiet biex jinkoraġġixxu lin-nies jużaw il-bjut tagħhom biex jinvestu f’solar panels. Irridu nirrikonoxxu li hemm problema f’Malta f’dan ir-rigward. 

Meta niġu għall-wind energy, huwa minnu li għandna numru ta’ ġranet fejn nistgħu nużaw wind energy, imma xorta, jekk dawn il-wind farms tagħmilhom fuq l-art se toħloq ċerti issues ambjentali, pereżempju, il-ħsejjes tagħhom. Meta vvjaġġajt fl-Ewropa rajt li dawn jagħmlu ċertu ammont ta’ ħoss u għalhekk ma nistax nimmaġina li nistgħu nagħmlu dawn it-turbini fuq l-art. Naf li hemm xi pjanijiet mill-Gvern preżenti, kif kien hemm anke fil-passat, biex dawn it-turbini nagħmluhom fuq il-baħar. 

L-ikbar problema tagħna hija t-trasport, kif issemma diġà, fejn irridu neħilsu mill-fossil fuels. Fil-fatt, hemm il-European Union Directive li sal-2035 il-produzzjoni ta’ fossil fuel vehicles se tiġi pprojbita mill-Ewropa. Ovvjament irid ikun hemm alternattivi, li waħda minnhom hija l-electric power. Anke jekk imbagħad irridu nifhmu li wieħed irid jiċċarġja l-batteriji u allura qed tuża iżjed il-power station. L-alternattiva l-oħra hija hydrogen fuel. Għadni niftakar li fl-Awstralja, fl-1973, kien hemm diġà esperimentazzjoni fuq tip ta' magna minn persuna li jekk niftakar tajjeb kien xi ħadd jismu Cell. Din kienet xi ħaġa li għamlet hit fl-istampa għax Cell kien qal li l-magna tiegħu taħdem bl-ilma. Ovvjament, veru taħdem bl-ilma għax ivvinta – din ma kenitx għal skopijiet kummerċjali – li l-H2O jaqsmu f’ossiġnu u idroġenu. L-idroġenu jużah bħala l-fuel tal-magna u dak huwa l-aktar tip ta’ enerġija nadifa għax meta l-idroġenu jinħaraq jerġa’ jiġi H2O, jiġifieri ilma. Sfortunatament għadna ’l bogħod minn dawn l-affarijiet. Kif qed ngħid, hemm skemi li ilhom hemm biex nilħqu ċerti miri, imma dan mhuwiex faċli. Irridu verament nagħmlu iżjed sforz biex ikollna enerġija aktar nadifa. 

ONOR. ADRIAN DELIA: Dr Camilleri, se nkompli fuq l-istess tema. Jidher li hemm qbil bejn dak li qed ngħidu fuq dawk li huma l-problemi, u għalhekk irridu nikkontemplaw aktar fuq is-soluzzjonijiet jekk irridu nħarsu lejn xi tip ta’ speranza u fiduċja. Ġustament inti għedt li l-pożizzjoni tiegħek hi aktar waħda ta’ pproċessar milli ta’ tfassil ta’ policy. Ma tħossx li se tiġi f’pożizzjoni li, minkejja dak li għadek kemm għedt u minkejja dak li temmen u taf li għandu u jista’ jsir, jekk ma jkunx hemm il-policy, li ma tiddependix mill-kariga tiegħek, se jkollok idejk marbuta li tibqa’ tagħmel dak li diġà qed isir minflok ma nibdew insewwu l-problemi li għandna? 

DR EMANUEL CAMILLERI: Dawn l-affarijiet - u se ngħid dan bir-rispett kollu - qegħdin f’idejkom, mhux biss min hu fil-gvern imma anke minn min hu fl-oppożizzjoni. Irid ikun hemm kunsens fil-pajjiż fejn irridu naqblu fejn irridu nieħdu lil dan il-pajjiż. Għalhekk bdejt billi għedt li l-iSPED huwa sal-2035, imma irridu mmorru lil hinn minn hemm. Il-Gvern tal-ġurnata mhux għal dejjem se jkun hemm. Naħseb li kulħadd jirrikonoxxi dan il-fatt. Dik hija s-sistema demokratika tagħna. B’hekk irid ikun hemm kunsens mill-political spectrum fejn intom tridu taqblu bħala Oppożizzjoni. Meta ngħid oppożizzjoni mhux qed nitkellem għalikom imma qed nitkellem għal kull min ikun fl-oppożizzjoni mal-Gvern tal-ġurnata. Iċ-Ċivil u l-Awtorità tal-Ippjanar minn fejn iġibuhom il-policies? 

ONOR. ADRIAN DELIA: Ippermettili ħa ninterrompik ftit. Ara jekk hux nifhmek sew. Jiġifieri għalik is-soluzzjoni ’l quddiem hija li fil-mankanza ta’ dak li jagħmel il-Gvern, trid tkun l-Oppożizzjoni li ssewwi dan billi taqbel mal-Gvern? 

DR EMANUEL CAMILLERI: Le, li qed ngħid huwa … 

ONOR. ADRIAN DELIA: Jien hekk fhimtek. Ma semmejtx li l-Gvern irid jagħmel xi ħaġa, bħal pereżempju, li jtejjeb il-policy imma li l-Oppożizzjoni qiegħda tonqos għax mhux qed taqbel mal-Gvern? 

DR EMANUEL CAMILLERI: Le, mhux hekk qed ngħid. 

ONOR. CLAYTON BARTOLO: Ma qalx hekk. 

DR EMANUEL CAMILLERI: Li qed ngħid huwa li meta niġu għal strategic planning irid ikun hemm l-involviment tal-istakeholders kollha. 

ONOR. ADRIAN DELIA: Issa qed tgħidilna hekk, għax qabel m’għedtx hekk. Qabel bdejt billi semmejt l-Oppożizzjoni. 

ONOR. CLAYTON BARTOLO: Ejja ma npoġġux kliem f’ħalqu. 

ONOR. ADRIAN DELIA: Jien ma interrompejt lil ħadd! Dr Camilleri, inti qabel m’għedtx hekk. Qabel semmejt l-Oppożizzjoni, imbagħad, as an afterthought, għedt li mhux din l-Oppożizzjoni, imma kwalunkwe. Mela ħa nkun aktar dirett. X’inhu r-rwol tal-Gvern meta jkun hemm mankanza primarja? 

DR EMANUEL CAMILLERI: Wieħed mir-rwoli li għandu l-Gvern huwa li jiġġenera d-diskussjoni fuq dan it-tip ta’ policies u jagħti aġġornament ta’ x’qed jiġri internazzjonalment fuq it-teknoloġija u relatati, ħalli nkunu nistgħu nadattaw dan f’Malta. Issa hawn mhux qed ngħid li what fits for overseas fits for us, għax id-daqs tagħna huwa limitat. Ovvjament, meta qed nitkellem fuq Oppożizzjoni u Gvern għax is-saħħa tal-liġi dik hija, imma rridu nikkonsultaw mal-istakeholders kollha wkoll.

ONOR. ADRIAN DELIA: Jiġifieri ma tħossx li l-Gvern għandu r-responsabilità ewlenija u primarja li jimmaniġġja, jiddeċiedi u jagħti hu d-direzzjoni wara li jkun ikkonsulta? 

DR EMANUEL CAMILLERI: Naħseb li l-Gvern għandu dik ir-responsabilità, imma li qed nipprova ngħid huwa li bħal kull ħaġa oħra, it’s teamwork. Irid ikun hemm l-inklużjoni tal-istakeholders u tal-Oppożizzjoni biex ikollok diversi opinjonijiet għax inkella m’aħna se naslu mkien. 

ONOR. ADRIAN DELIA: Għalissa se nistaqsik l-aħħar mistoqsija. Jekk b’dak li hemm illum, għax ġustament kif għedt inti dik hija l-policy u hi l-istituzzjoni li se tkun qed tmexxi, jekk ikun hemm applikazzjonijiet ta’ żvilupp li jmorru dijametrikament kontra dak li għedt li temmen fih, bħall-protezzjoni tal-ambjent u d-direzzjoni li rridu nieħdu fil-kontest tal-emerġenza tal-klima, xi tkun il-pożizzjoni tiegħek? 

DR EMANUEL CAMILLERI: Meta qed tgħid kontra, trid tara kontra xiex. 

ONOR. ADRIAN DELIA: Mhux kontra l-policy kif miktuba?! 
DR EMANUEL CAMILLERI: Li qed nipprova ngħid huwa li hemm id-Development Brief. Applikazzjoni trid tara li tmur skont id-development brief, trid tisma’ lill-applikant, trid tisma’ lill-partijiet kollha li huma kontra l-proġett u trid tisma’ lill-esperti fuq dak is-suġġett. Inkun veru prużuntuż jekk nipprova ngħid li f’każ ipotetiku naqbad ngħid li jien kontra. Trid tara l-fatti kollha u mbagħad tagħmel an informed decision. 

ONOR. ADRIAN DELIA: Skont inti, liema hi l-ikbar mankanza u nuqqas li teżisti llum f’din l-Awtorità? 

DR EMANUEL CAMILLERI: Jien m’iniex parti mill-Awtorità, jiġifieri ma nistax ngħid. 

ONOR. ADRIAN DELIA: Nimmaġina li ħarist lejn din l-Awtorità qabel ma inti qed tipprepara ruħek biex eventwalment tmexxiha. 

DR EMANUEL CAMILLERI: Iva, qed inħares lejha. Nista’ ngħid li rajt l-iSPED u jidher li huwa pjan strateġiku tajjeb. 

ONOR. ADRIAN DELIA: Mhux għad-dokumenti qed nirreferi imma għall-Awtorità per se. Forsi jidhirlek li m’hemmx nuqqas. 

DR EMANUEL CAMILLERI: Il-mankamenti se jidhru meta nkun hemm ġew u... 

ONOR. ADRIAN DELIA: Minn barra m’int qed tara l-ebda mankanza?

DR EMANUEL CAMILLERI: Bħalissa mhux qed nara.

ONOR. ADRIAN DELIA: Qed naqblu li bħalissa m’int qed tara l-ebda mankanza? 

ONOR. CLAYTON BARTOLO: Forsi minn barra l-affarijiet jidhru differenti milli minn ġewwa. 

ONOR. ADRIAN DELIA: Forsi bħalissa qed jara mankanza mod u mbagħad meta jidħol jara xi tnejn, tlieta oħra. 

DR EMANUEL CAMILLERI: Jien. bħal ħaddieħor, naqra l-istejjer fil-midja imma kemm hi reliable l-informazzjoni? Qed nirċievu l-informazzjoni sħiħa? 

ONOR. ADRIAN DELIA: Jiġifieri jidhirlek li l-midja hija żbaljata fl-informazzjoni li qed tagħti? 

ONOR. CLAYTON BARTOLO: Le, mhux hekk qal. 

ONOR. ADRIAN DELIA: Jien staqsejtek jekk tidentifikax l-ikbar mankanza ewlenija. Jidhirlek li hemm xi mankanza? 

DR EMANUEL CAMILLERI: Qed ngħid li rrid nidħol hemm ġew biex nara, u jekk nara nieħu l-passi wkoll. 

IĊ-CHAIRPERSON: Aktar mistoqsijiet? L-Onor. Karol Aquilina. 

ONOR. KAROL AQUILINA: Dr Camilleri, l-ewwel nett, grazzi talli ġejt u tad-disponibilità tiegħek li twieġeb il-mistoqsijiet bl-aktar mod miftuħ. L-ewwel mistoqsija: Inti favur il-bini ta’ aktar torrijiet f’Malta? 

DR EMANUEL CAMILLERI: Din mhijiex kwestjoni ta’ x’nemmen u ma nemminx jien. L-ewwel nett għandi an open mind u dik hija waħda mil-lezzjonijiet li dejjem ngħaddi lill-istudenti u dejjem żammejt magħha. Kif għedt, trid tara x’inhi l-applikazzjoni. Ovvjament, irridu nirrikonoxxu l-limitazzjonijiet li għandna f’pajjiżna, imma trid tara x’qed tgħid l-applikazzjoni. Pereżempju, id-development brief tippermetti li f’dik iż-żona jsir dak it-tip ta’ żvilupp jew le? Nerġa’ ngħid, din hijiex kwestjoni ta’ x’nemmen jien. 

ONOR. KAROL AQUILINA: Għandek opinjoni dwar il-bini ta’ torrijiet f’Malta? 

DR EMANUEL CAMILLERI: Mhux opinjoni, imma nirrikonoxxi li jew se nespandu b’dan il-mod jiġifieri ’l fuq jew ’l isfel, jew se nagħmlu reclamation of the sea li tista’ toħloq problemi wkoll. Irridu naraw teknoloġiji li jista’ jkun hemm fil-futur fuq it-tip ta’ bini u kostruzzjoni u trid tara l-applikazzjoni on its own merit. 

ONOR. KAROL AQUILINA: Inti semmejt li jew se mmorru għal dan it-tip ta’ żvilupp jew żvilupp ’l fuq jew ’l isfel. Fl-opinjoni tiegħek, ‘il fejn għandna nimxu? 

DR EMANUEL CAMILLERI: Again, ma nixtieqx nagħti opinjoni għax qed nippreġudika ruħi fuq applikazzjonijiet futuri li jista’ jkun hemm. Fil-bord se nkun qiegħed hemm bħala independent member. Bħala chairperson irrid nisma’… 

ONOR. KAROL AQUILINA: Għalfejn qiegħed hemmhekk? 

DR EMANUEL CAMILLERI: Bħala an independent member. Jien membru indipendenti tal-bord skont il-liġi u anke skont il-fehma tiegħi. 

ONOR. KAROL AQUILINA: Allura la inti indipendenti m’għandniex dritt inkunu nafu inti kif taħsibha indipendentement? 

DR EMANUEL CAMILLERI: Le, għax irrid inżomm moħħi miftuħ. 

ONOR. KAROL AQUILINA: Ma tgħidilniex ftit kif taħsibha biex aħna nifhmu ’l fejn se tmur? 

DR EMANUEL CAMILLERI: Fil-bord għandek diversi membri li ġejjin minn oqsma differenti u inti trid tisma’ lil kulħadd, jiġifieri li rrid nagħmel huwa li nagħti leadership biex dan il-bord ikun jista’ jiddeċiedi. 

ONOR. KAROL AQUILINA: X’leadership se tagħti? ’Il fejn trid li Malta tmur? Tridha tmur għal li jkollna aktar torrijiet jew li ma jkollniex torrijiet? Mistoqsija sempliċi ħafna. 

DR EMANUEL CAMILLERI: Skużani, diġà spjegajt dan, il-funzjoni tiegħi mhijiex dik li nagħmel policy. 

ONOR. KAROL AQUILINA: Żgur li ma tagħmilx policy? 

DR EMANUEL CAMILLERI: Iva. Jien m’għedtlekx li m’iniex se nkun involut fl-Executive Council bħala membru, imma m’għandix diskrezzjoni fuq il-policy. 

ONOR. KAROL AQUILINA: L-istrategic plan min jagħmlu? 

DR EMANUEL CAMILLERI: L-istrategic plan jagħmlu l-Executive… 

ONOR. KAROL AQUILINA: L-istrategic plan huwa policy? 

DR EMANUEL CAMILLERI: Iva, huwa policy. 
ONOR. KAROL AQUILINA: Mela tagħmel policy. Naqblu li tagħmel policy? 

DR EMANUEL CAMILLERI: Imma skużi, inti qed titkellem fuq l-Awtorità tal-Ippjanar. 

ONOR. KAROL AQUILINA: Inti innominat li tkun Chairperson tal-Awtorità tal-Ippjanar. 

DR EMANUEL CAMILLERI: Le, jien chairperson tal-Planning Board. 

ONOR. KAROL AQUILINA: Imbagħad għandek l-executive arm. 

DR EMANUEL CAMILLERI: Le, hemm l-Executive Council. 

ONOR. KAROL AQUILINA: Iva, inti l-executive arm fejn jidħol il-planning. Inti tiddeċiedi x’isir fl-ippjanar. 

DR EMANUEL CAMILLERI: Le. 

ONOR. KAROL AQUILINA: Mela qed iħawdu r-rwoli. Hemm differenza bejn iċ-chairperson tal-eżekuttiv li jmexxi l-Awtorità bħala istituzzjoni u inti li se tmexxi l-Bord tal-Ippjanar. Naqblu? 

DR EMANUEL CAMILLERI: Iva. 

ONOR. KAROL AQUILINA: Jien qed ngħidlek li inti se tiddeċiedi jekk għandhomx joħorġu permessi jew le għall-bini ta’ torrijiet f’Malta. Naqblu? Dawn l-applikazzjonijiet quddiemek se jiġu, mhux se jiġu quddiemi jew quddiem l-Onor. Delia. 

ONOR. CLAYTON BARTOLO: Waħdu se jiddeċiedi jew bħala bord? 

ONOR. KAROL AQUILINA: Jien qed nistaqsik, in your widest view and with an open mind, kif għedt int, favur li jkollna aktar torrijiet jew inkella favur li noqogħdu lura milli jkollna aktar torrijiet f’Malta? 

DR EMANUEL CAMILLERI: Ma nistax nagħti opinjoni għax kif qed ngħidlek, l-ewwel nett trid tara każ każ u trid tieħu l-opinjoni ta’ kulħadd. 

ONOR. KAROL AQUILINA: Ħa nagħtik eżempju li hu magħruf pubblikament. Diffiċli li ma tafx dwaru għax kien hawn kontroversji kbar dwaru. Inti favur, pereżempju, li jkollna t-torrijiet fuq l-art fejn hemm l-ITS f’Pembroke? 

DR EMANUEL CAMILLERI: Again, jien għandi l-file quddiemi? 

ONOR. KAROL AQUILINA: M’għandekx bżonn il-file biex tkun taf x’hemm. Jien m’għandix il-file quddiemi però naf x’hemm. 

DR EMANUEL CAMILLERI: Skużi, jien irrid nara l-file, l-opinjonijiet, x’qalu l-esperti, eċċ.

ONOR. CLAYTON BARTOLO: Jiġifieri persuna niġġudikawha fuq x’taħseb fuq każ partikolari?

ONOR. KAROL AQUILINA: Għax inti staqsejtni li trid tara l-każ partikolari u jien qed nistaqsik fuq każ partikolari. 

DR EMANUEL CAMILLERI: Bir-rispett kollu, inkun veru prużuntuż u irresponsabbli li nagħti risposta fuq dan il-każ. Irrid nara l-file kollu għal dik l-applikazzjoni partikolari qabel ma nista’ niġġudika. L-applikazzjoni fuq dak il-każ diġà għaddiet.

ONOR. KAROL AQUILINA: La diġà għaddiet, allura għandek opinjoni. 

DR EMANUEL CAMILLERI: Le, m’għandix. Irrid nara l-file, biex nara x’kienu l-ġustifikazzjonijiet u x’qalu l-esperti. 

ONOR. KAROL AQUILINA: Jidhirlek li kienet deċiżjoni ġustifikata minn dak li taf inti jew le? 

DR EMANUEL CAMILLERI: Irrid nara l-file. 

ONOR. KAROL AQUILINA: Ma taf xejn. Taf meta l-pjanijiet lokali ġew riveduti l-aħħar f’Malta? 

DR EMANUEL CAMILLERI: I am going to guess: Jidhirli li fis-snin 90. 

ONOR. KAROL AQUILINA: Jekk ngħidlek li dan sar fl-2006, għandek amment li kien f’dak iż-żmien? 

DR EMANUEL CAMILLERI: Inti qed titkellem fuq iż-zones u d-definitions. 
ONOR. KAROL AQUILINA: Qed nitkellem fuq il-pjanijiet lokali. Taf kull meta suppost jiġu riveduti? 

DR EMANUEL CAMILLERI: Le, u m’għandix għalfejn inkun naf f’dan l-istadju. Onor. Aquilina, jien irrid nidħol hemm ġew u nara x’hemm u m’hemmx. Għadni lanqas naf x’uffiċċju se nsib. 

ONOR. KAROL AQUILINA: Jien mhux qed nistaqsik jekk hux se ssib tapit jew le fl-uffiċċju, imma qed nistaqsik fuq waħda mill-għodod li għandha l-Awtorità f’idejha li huma l-pjanijiet lokali. Dawn ġew riveduti l-aħħar fl-2006. 

ONOR. CLAYTON BARTOLO: Hekk hu, meta tneħħiet art daqs is-Siġġiewi mill-Outside Development Zone (ODZ) fi żmien Gvern Nazzjonalista. Dak li qed jgħid l-Onor. Aquilina. 

ONOR. KAROL AQUILINA: Qed nistaqsi jekk tafx meta suppost jiġu riveduti dawn il-pjanijiet lokali? Taf jekk sarx proċess biex dawn jiġu riveduti? Għandek idea? 

DR EMANUEL CAMILLERI: L-unika ħaġa li naf hi li meta rajt il-liġi u dħalt briefly fiha, rajt li l-istrategic plan għall-ambjent u l-iżvilupp trid tiġi riveduta kull ħames snin. Din ma nafx jekk tinkludix ukoll dan li qed tgħid inti, imma ovvjament irrid nara. 

Irrid nagħmilha ċara hawnhekk li jien qiegħed hawnhekk mhux bħala chairperson tal-Bord tal-Awtorità tal-Ippjanar. Intom tridu taraw il-potenzjal tiegħi għal dan ix-xogħol. 

ONOR. KAROL AQUILINA: Għalhekk qed nistaqsik. 

DR EMANUEL CAMILLERI: Inkun prużuntuż jekk ngħidlek li għandi n-knowledge kollu tal-ippjanar. 

ONOR. KAROL AQUILINA: Very basic knowledge se nistaqsik. Jien m’iniex espert fl-ippjanar, imma għandi ftit knowledge dwar l-ippjanar bħalma għandhom ħafna nies. Fl-2015 kienu saru d-design guidelines tal-urban development. Dawn kienu jinkludu fost oħrajn is-sistema l-ġdida ta’ kif jinbnew is-sulari, l-għoli eċċ. Il-President tar-Repubblika ftit ilu rrimarka li kien ixxokkjat u ddiżappuntat dwar permess li ħareġ fil-qalba taż-Żejtun fuq il-bażi ta’ dawn id-design guidelines. Inti taqbel li dawn għandhom jinbidlu? 

DR EMANUEL CAMILLERI: Il-President tar-Repubblika għandu dritt jagħti l-opinjonijiet tiegħu. 

ONOR. KAROL AQUILINA: Allaħares le!

DR EMANUEL CAMILLERI: Imma jien biex nagħti opinjoni rrid nara l-file u l-informazzjoni kollha. 

ONOR. KAROL AQUILINA: M’għandekx opinjoni. Fit-8 ta’ Lulju ta’ sentejn ilu – jiġifieri jumejn oħra jagħlaq sentejn – il-Ministru Aaron Farrugia kien ħabbar li se jagħmel review tal-aktar policies importanti tal-Awtorità tal-Ippjanar. X’taf li sar, fejn waslet din ir-review, jekk jirriżultalekx li sar xi ħaġa u, jekk ma sar xejn, inti tikkommetti ruħek li dawn isiru u jkun hemm a clear deadline meta dawn isiru? 

DR EMANUEL CAMILLERI: Li naf li sar huwa li l-MEPA ġiet xolta u ġiet maqsuma f’żewġ entitajiet, l-Awtorità tal-Ippjanar u l-ERA. L-istess, x’sar u ma sarx u xi jrid isir ...

ONOR. KAROL AQUILINA: Dak kien ħafna qabel. 

DR EMANUEL CAMILLERI: Mingħalija fl-2015/2016 kien sar ir-ristrutturar, jiġifieri ma tantx ilu daqshekk. Jien mhux se noqgħod nidħol fid-dettall sakemm nara l-fatti. Għandi bżonn l-informazzjoni. 

ONOR. KAROL AQUILINA: F’Awwissu ta’ sentejn ilu kienet għalqet il-konsultazzjoni dwar ir-rural policy and design guidelines. Taf x’inhuma dawn ir-rural policy and design guidelines? 

DR EMANUEL CAMILLERI: Id-dettall ma nafx u naħseb at this stage, lanqas għandi obbligu li nkun naf għax għadni lanqas ersaqt ’l hemm. 

ONOR. KAROL AQUILINA: Jien qatt ma nersaq ’l hemm u naf x’inhuma. 

ONOR. CLAYTON BARTOLO: Dan mhux bħall-Ministru. Bir-rispett kollu, qed nistaqsu mistoqsijiet li huma relevanti għal Ministru. Dawk huma affarijiet ministerjali. 

ONOR. KAROL AQUILINA: Le. Dan huwa parti mill-proċess li jrid jieħu ħsieb hu. (Interruzzjonijiet) Jekk ma jafx x’inhuma, għandu problema. 

ONOR. CLAYTON BARTOLO: Jekk Dr Camilleri lanqas għandu aċċess għal ċerti dettalji, kif qed tistaqsuh dwar ċerti dettalji? 

ONOR. ADRIAN DELIA: Sur President, bir-rispett kollu, b’referenza għal dak li qed jgħid l-Onor. Clayton Bartolo, mhumiex qegħdin isiru mistoqsijiet pertinenti għal deċiżjonijiet jew riservi ministerjali, imma huma mistoqsijiet dwar dik li hija liġi u dak li hu l-għarfien tagħha ħalli mbagħad wieħed jistaqsi u jixtarr il-kompetenzi, l-għarfien u l-abilitajiet tas-sinjur li hawn quddiemna. 

DR EMANUEL CAMILLERI: Rajt fuq fuq il-liġi li għandha 84 paġna, fejn hemm madwar 30 subsidiary legislation li mhux se noqgħod nidħol fihom. Ovvjament irrid inkun fil-kariga biex nara dawn l-affarijiet. Jekk hemm xi dubji fuq il-kwalifiki tiegħi li ma nistax nagħmel ix-xogħol f’din il-kariga, dik ħaġa oħra. Dak hu li qed tgħid? Li hemm xi dubju jekk nistax nidħol għal din il-kariga? 

ONOR. KAROL AQUILINA: M’aħniex niftehmu dwar ir-rwoli f’dan il-Kumitat. Hawnhekk aħna nistaqsu, mhux inti. (Interruzzjonijiet) 

DR EMANUEL CAMILLERI: Il-kuxjenza eżaminajtha u meta rajt il-liġi biex nara l-kwalifiki taċ-chairperson tal-Bord tal-Awtorità tal-Ippjanar rajthom sewwa u jien ikkwalifikat. 

ONOR. KAROL AQUILINA: Deherlek li inti ikkwalifikat. Ħa nerġa’ nistaqsik, taf x’inhuma r-rural policy and design guidelines tal-2014? 

DR EMANUEL CAMILLERI: M’għandix dik l-informazzjoni, għax irrid nidħol fihom. 

ONOR. KAROL AQUILINA: Taf jekk saritx review tagħhom? 

DR EMANUEL CAMILLERI: M’għandix idea. 

ONOR. KAROL AQUILINA: Fis-CV tiegħek indikajt li kont chairperson tal-Privatisation Unit. Forsi tgħidilna l-perjodu li kont f’din il-kariga? 
DR EMANUEL CAMILLERI: Mill-2013 sal-1 ta’ Ġunju 2022 kont chairperson tal-Privatisation Unit. 

ONOR. KAROL AQUILINA: Jiġifieri m’għadekx f’dik il-kariga? 

DR EMANUEL CAMILLERI: Bħalissa m’għadnix. 

ONOR. KAROL AQUILINA: F’dan il-perjodu mill-2013 sal-2022 kien hemm xi episodju li jidhirlek li għandek taqsam magħna u li jistgħu jkunu problematiċi? 

DR EMANUEL CAMILLERI: Ma kien hemm l-ebda episodju. 

ONOR. KAROL AQUILINA: Kien hemm xi akkuża fil-konfront tiegħek minn xi ħadd? 

DR EMANUEL CAMILLERI: X’akkuża hi? 

ONOR. KAROL AQUILINA: Qed nistaqsik: Kien hemm xi akkuża fil-konfront tiegħek minn xi ħadd? 

DR EMANUEL CAMILLERI: Kien hemm akkuża li gdibt fuq ġurament imma nista’ ngħidlek li dik il-kawża ntrebħet mill-Privatisation Unit u mis-sentenza tal-imħallef jidher ċar li dik l-istorja ma kenitx minnha. 

ONOR. KAROL AQUILINA: Bħala Privatisation Unit taħt liema Ministeru kont taqa’? 

DR EMANUEL CAMILLERI: Naqgħu taħt il-Ministeru tal-Ekonomija. 

ONOR. KAROL AQUILINA: Min kien il-Ministru? 

DR EMANUEL CAMILLERI: L-eks-Ministru Chris Cardona, imbagħad il-Ministru Silvio Schembri u dan l-aħħar waqajna taħt l-Uffiċċju tal-Prim Ministru. 

ONOR. KAROL AQUILINA: Inti kont tirċievi struzzjonijiet mingħand il-Ministru? 

DR EMANUEL CAMILLERI: Jien nista’ ngħid b’wiċċi minn quddiem li l-Ministru qatt ma ndaħlilna f’xejn. Jekk kien hemm policy matters, hemmhekk kollox sew, fis-sens li trid tikkonsulta mal-Ministru, imma, ladarba jkun telaq il-proċess ma kelli l-ebda indħil. 

**ONOR. KAROL AQUILINA: Qatt ċempillek xi Ministru biex jgħidlek x’għandek tagħmel? 

DR EMANUEL CAMILLERI: Le. 

ONOR. KAROL AQUILINA: Qatt ma ċempillek. Ħa nfakkrek ftit. Is-Sibt, 5 ta’ April 2014, veru ċempillek l-Eks Segretarju Parlamentari Edward Zammit Lewis? 

ONOR. CLAYTON BARTOLO: Bid-data jaf, Alla jbierek! 

ONOR. KAROL AQUILINA: Iva, naf. Kieku ċempillu l-Onor. Zammit Lewis kien ikun jaf.

DR EMANUEL CAMILLERI: Mhux se ngħidlek li qatt ma ċempilli. 

ONOR. KAROL AQUILINA: Is-Sibt, 5 ta’ April 2014, ċempillek il-Ministru Zammit Lewis dwar proċess li kien għaddej quddiem il-Privatisation Unit? 

DR EMANUEL CAMILLERI: Ma nistax ngħidlek. I’m not aware of it. Mhux qed ngħidlek li qatt ma ċempilli l-Ministru. 

ONOR. KAROL AQUILINA: Għadek kemm għedt li qatt ma ċempillek. 

ONOR. CLAYTON BARTOLO: Ejja ma npoġġux kliem f’ħalqu. (Interruzzjonijiet) 

ONOR. ADRIAN DELIA: Ħa nerġa’ nagħmel punt. M’aħna qegħdin inpoġġu kliem f’ħalq ħadd. Il-mistoqsija tal-Onor. Aquilina kienet speċifika jekk qattx ċempillu Ministru u r-risposta kienet skjetta li le.

DR EMANUEL CAMILLERI: Li nista’ ngħidlek huwa li l-ebda Ministru ma ndaħalli f’xogħli. 

ONOR. KAROL AQUILINA: Qed tgħid li ebda Ministru qatt ma ndaħal. 

DR EMANUEL CAMILLERI: Qatt ma ndaħal f’xogħli. 

ONOR. KAROL AQUILINA: Ara jekk qed ngħidx sew li fl-istess jiem ta’ April 2014 ċempillek il-Ministru Chris Cardona u ordnalek biex tissospendi x-xogħol ta’ sottokumitat tal-Privatisation Unit. 

DR EMANUEL CAMILLERI: Ma niftakarhiex. 

ONOR. KAROL AQUILINA: Din ma tiftakarhiex? 

DR EMANUEL CAMILLERI: Inti qed tgħid li qalli biex nissospendi l-EAC? 

ONOR. KAROL AQUILINA: Jien qed ngħidlek li ċempillek biex tissospendi...

DR EMANUEL CAMILLERI: Skużi, inti taf il-fatti ...

ONOR. KAROL AQUILINA: Inti tafhom, għax inti għexthom. Jien ma nafx il-fatti. Qed nistaqsik dwarhom. 

ONOR. CLAYTON BARTOLO: Qed tistaqsi fuq tmien snin ilu. 

ONOR. KAROL AQUILINA: Kieku għedtli li ġieli ċempillek il-Ministru biex jispjegalek hekk, jew biex talbek hekk, kont ngħidlek spjegali ċ-ċirkostanzi li fihom ċempillek il-Ministru. Issa inti għedtli le, ma ċempillekx, u jien qed nipprova nfakkrek. 

ONOR. CLAYTON BARTOLO: Minn dak il-ħin iċċara l-argument tiegħu. 

DR EMANUEL CAMILLERI: Mhux qed ngħid li ma ċempillix, imma qed ngħid li ma niftakarx li ċempilli. Daqskemm iċempluli nies! 

ONOR. KAROL AQUILINA: Qed nistaqsik b’mod ċar. Tiftakar li f’April 2014 ċempillek l-Eks Ministru Chris Cardona u ordnalek tissospendi x-xogħol ta’ sottokumitat fi ħdan il-Privatisation Unit immexxi minn eks imħallef? 

DR EMANUEL CAMILLERI: Issa qed issemmi mħallef. Agħtini fatti oħra, Onor. Aquilina, liema hu dan il-kumitat? 

ONOR. KAROL AQUILINA: Inti trid tgħidli liema huwa. 

DR EMANUEL CAMILLERI: Le, għidli inti għax milli jidher inti taf. 

ONOR. KAROL AQUILINA: Jien staqsejtek mistoqsija sempliċi ħafna. Ċempillek il-Ministru jew le? Iva jew le. 

DR EMANUEL CAMILLERI: Ma niftakarx. 

ONOR. KAROL AQUILINA: Tiftakar jekk issospendejtx ix-xogħol ta’ dak il-kumitat? 

DR EMANUEL CAMILLERI: Imma x’kumitat hu? Għidli liema kumitat hu.

ONOR. KAROL AQUILINA: Sottokumitat, ippresedut ...

DR EMANUEL CAMILLERI: Għidli l-isem tal-kumitat. Qed tirreferi għall-Evaluation and Adjudication Committee (EAC)? Jekk iva, qatt ma ssospendejtu. 

ONOR. KAROL AQUILINA: Jien qed nirreferi għal kumitat li kien inkarigat biex jagħmel privatizzazzjoni ta’ casino. 

DR EMANUEL CAMILLERI: Kollox sew. 

ONOR. KAROL AQUILINA: Kemm-il sottokumitat kellek immexxi minn eks imħallef? 

DR EMANUEL CAMILLERI: Wieħed. 

ONOR. KAROL AQUILINA: Mela ma kellekx għalfejn tistaqsini. 

DR EMANUEL CAMILLERI: Issa xħin qed issemmi eks imħallef … 

ONOR. KAROL AQUILINA: Ċempillek il-Ministru dakinhar u ordanlek biex tissospendi x-xogħol ta’ dan is-sottokumitat? 

DR EMANUEL CAMILLERI: Iva, dak il-kumitat ġie sospiż għax kien hemm conflict of interest ta’ wieħed mill-membri. 

ONOR. KAROL AQUILINA: Jiġifieri ċempillek il-Ministru u ordnalek tagħmel hekk. 

DR EMANUEL CAMILLERI: Ma nafx jekk kenitx email jew telefonata, imma kelli struzzjonijiet li kien hemm conflict of interest f’dak il-kumitat u allura ġie sospiż. Fil-fatt, dik kienet il-kawża li għedtlek li rbaħt u hemm sentenza fuqha. 

ONOR. CLAYTON BARTOLO: Jiġifieri l-kawża ntrebħet? 

DR EMANUEL CAMILLERI: Il-kawża ntrebħet. 

ONOR. KAROL AQUILINA: Tiftakar kienx hemm xi nuqqas ieħor apparti din il-ħaġa ta’ konflitt ta’ interess? Kellek xi membru, pereżempju, li qallek li ma jridx jagħmel xi ħaġa? 

DR EMANUEL CAMILLERI: Ma niftakarx. 

ONOR. KAROL AQUILINA: Ma tiftakarx li kellek membru li rrifjuta li jiffirma dikjarazzjoni? 

DR EMANUEL CAMILLERI: Onestament, ma niftakarx. 

ONOR. KAROL AQUILINA: Inti kont ukoll fil-Foundation for Tomorrow’s Schools (FTS). Kien hemm xi ċirkostanzi partikolari fl-FTS fil-perjodu li servejt inti? 

DR EMANUEL CAMILLERI: Iva, kien hemm. 

ONOR. KAROL AQUILINA: Tispjegalna ftit x’kienu dawn iċ-ċirkostanzi? 

DR EMANUEL CAMILLERI: L-ewwel nett, jien kont non-executive chairman tal-FTS. Qabel ma dħalt f’dik il-kariga, milli jidher kien hemm xi abbużi minn wieħed mill-impjegati. Meta mbagħad dħalt jien, ġibduli l-attenzjoni fuq dan u r-reazzjoni immedjata tiegħi kienet – u din hija dokumentata – biex il-bniedem jitpoġġa fuq forced leave until further notice, jittieħdu l-passi kollha meħtieġa, b’waħda minnhom tkun li l-każ imur għand il-Pulizija. Fil-fatt, il-każ mar għand il-Pulizija u, safejn naf jien, għadu hemmhekk. 

ONOR. KAROL AQUILINA: Veru li inti dak iż-żmien kont irrifjutajt li tiġbed l-attenzjoni tal-Uffiċċju tal-Prim Ministru u tal-audit intern tal-Gvern dwar dan il-każ? 

DR EMANUEL CAMILLERI: Le, mhux veru. 

ONOR. KAROL AQUILINA: Mhux veru? 

DR EMANUEL CAMILLERI: Ħa ngħidlek, fuq dan il-każ tal-FTS, kollox huwa dokumentat, inkluż emails, u xhedt quddiem il-Permanent Commission Against Corruption (PCAC), jiġifieri m’hemm xejn minn dawn l-affarijiet. Anzi, ngħidlek oħra: Jien nieħu pjaċir meta jiġi awditur jagħmilli audit fl-organizzazzjoni ħalli jekk ikun hemm xi weak spots, inkun naf bihom. 

ONOR. KAROL AQUILINA: Jiġifieri int qed tgħid li mort int għand il-Pulizija? 

DR EMANUEL CAMILLERI: Mhux jien mort. Jien tajt struzzjonijiet liċ-Chief Executive Officer, għax jien kont non-executive chairman, li min-naħa tiegħu ġibidli l-attenzjoni li kien bena dossier fuq din il-persuna. 

ONOR. KAROL AQUILINA: Għal min qed tirreferi? Min kien dan iċ-Chief Executive Officer? 

DR EMANUEL CAMILLERI: F’liema sens? 

ONOR. KAROL AQUILINA: Min hu dan iċ-Chief Executive Officer li qed issemmi? 

DR EMANUEL CAMILLERI: Qed nirreferi għas-Sur Philip Rizzo. Ma nħobbx noqgħod insemmi ismijiet. Immedjatament jien tajt struzzjonijiet li l-persuna involuta għandha tiġi placed on forced leave. Għedtlu wkoll biex jieħu l-miżuri kollha biex jipproteġi l-interess tal-Gvern, tal-Ministeru u tal-FTS, u dik tinkludi li jmur għand il-Pulizija. Fil-fatt, mar għand il-Pulizija u l-Pulizija ħadu l-passi. 

ONOR. KAROL AQUILINA: Ara hux qed ngħid sew li mhux inti bgħattu għand il-Pulizija, imma mar hu għax inti ma ridtx tmur għand il-Pulizija. 

DR EMANUEL CAMILLERI: Mhux veru. Ħa nagħmilha ċara, Onor. Aquilina, għalfejn kelli mmur jien għand il-Pulizija? 

ONOR. KAROL AQUILINA: Ħa nispiċċa. Għax inti kont iċ-Chairperson. 
DR EMANUEL CAMILLERI: Le, jien kont non-executive. Ħa ngħidlek biex nagħmluha ċara: id-dritt li tmur tiġri għand il-Pulizija hija miżura waħda. Hemm affarijiet oħra, b’hekk għedtilhom biex jieħdu l-miżuri kollha meħtieġa, li kienu jinkludu li nissospendulu … 

ONOR. KAROL AQUILINA: Jiġifieri inti qed tgħid li lil Philip Rizzo ordnajtlu int biex imur għand il-Pulizija? 

DR EMANUEL CAMILLERI: Iva, għedtlu biex imur għand il-Pulizija. 

ONOR. CLAYTON BARTOLO: Ta direzzjoni. 

DR EMANUEL CAMILLERI: Tajt direzzjoni għax hu bena l-file dwar dan il-każ. 

ONOR. KAROL AQUILINA: Jekk ngħidlek li hu qed jgħid li hu mar għand il-Pulizija għax inti ma ridtx tmur? 

DR EMANUEL CAMILLERI: Ngħid li mhux qed jgħid il-verità u nista’ nipprovaha għax għandi l-emails. Fil-fatt, biex ngħidlek kollox, għandi documented proof li hu ried li he delays me milli mmur għand il-Pulizija. 

ONOR. KAROL AQUILINA: Meta hu mar u inti le! 

DR EMANUEL CAMILLERI: Hu ried li he delays il-proċeduri li jmur għand il-Pulizija għax qal li se taffettwalu l-production ta’ skola. 

ONOR. KAROL AQUILINA: Allura min mar għand il-Pulizija, hu jew int? 

DR EMANUEL CAMILLERI: Jien ma kellix għalfejn immur għand il-Pulizija. 

ONOR. KAROL AQUILINA: Int ma mortx u hu mar. 

DR EMANUEL CAMILLERI: Jien m’għandix file. Jien ordnajtlu biex imur għand il-Pulizija. Fil-fatt, f’dawn is-sitwazzjonijiet normalment trid tmur għand l-HR u huma jieħdu l-proċeduri biex jiġi sospiż l-email account tiegħu ħalli jkun żgurat li l-computer system u l-computer files ikunu protetti. 

ONOR. CLAYTON BARTOLO: U dawn affarijiet li għandek l-emails tagħhom? 

DR EMANUEL CAMILLERI: Għandi l-emails tagħhom. Kif għedt, għandi email li hu ried li he delays. Jien insistejt li għandu jmur għand il-Pulizija mill-ewwel. Barra minn hekk, nista’ ngħidlek ukoll li meta sibt it-toqob fl-affarijiet tal-FTS, bdejt nagħlaqhom. Pereżempju, li ma joħorġux ċekkijiet, imma l-ħlasijiet kollha jridu jsiru through IBAN. Rajt ukoll li jkun hemm separation of duties, jiġifieri l-persuna li tagħmel l-ordni ma tkunx il-persuna li tawtorizza l-ħlas, imma jkun hemm persuna li tagħmel l-ordni, persuna li tirċievi l-affarijiet u persuna oħra li tħallas. 

ONOR. KAROL AQUILINA: Dan il-każ wassal għal xi riżenji? 

DR EMANUEL CAMILLERI: Ma niftakarx li kien hemm xi riżenji. Ma nafx. 

ONOR. KAROL AQUILINA: Ma tiftakarx? 

DR EMANUEL CAMILLERI: Onor. Aquilina, riżenji jsiru l-ħin kollu. Ikun hemm min jirtira wkoll.

ONOR. ADRIAN DELIA: Naħseb taf id-differenza bejn min jirtira u min jirriżenja. Veru li jkun hemm min jirtira kważi l-ħin kollu. Però meta qed tgħid dan, qed tirreferi għall-organizzazjoni fejn kont inti? 

DR EMANUEL CAMILLERI: Jien qed ngħid li f’kull organizzazzjoni people shift. 

ONOR. ADRIAN DELIA: Ara tiftakarx fuq dan il-każ partikolari. 

DR EMANUEL CAMILLERI: Agħtini d-dettalji u nkun nista’ ngħidlek. 

ONOR. KAROL AQUILINA: Nagħtik id-dettalji? Inti għexthom dawn id-dettalji! Nagħtihomlok jien? 

ONOR. CLAYTON BARTOLO: Qed issir fishing expedition. 

ONOR. ADRIAN DELIA: Ma naħsibx, Onor. Bartolo, għax kull mistoqsija li ġiet magħmula mbagħad ġiet sostanzjata minkejja r-riluttanza tat-tweġiba. 
ONOR. CLAYTON BARTOLO: Trid tagħtih il-każ. Hawn eks chairman li qed jgħidilna kif isiru l-affarijiet. 

ONOR. KAROL AQUILINA: Jien qed insemmilu riżenja. 

IĊ-CHAIRPERSON: Meta qed tgħid riżenja, min hu l-individwu? 

DR EMANUEL CAMILLERI: U mingħand min? Agħtini l-isem u nara niftakarx l-istorja. 

ONOR. KAROL AQUILINA: Ippermettili, inti kont iċ-chairman. Inti suppost taf aktar minni u mhux inqas minni. 

DR EMANUEL CAMILLERI: Skużi ftit, ħa niċċaraw dan il-punt;  jien kont non-executive chairman. 

ONOR. KAROL AQUILINA: Kont iċ-chairman. 

ONOR. ADRIAN DELIA: Jiġifieri jekk tkun executive chairman tiftakar aktar u jekk tkun non-executive tiftakar inqas? Hemm xi grad ta’ memorja li jrid ikollok biex ...

ONOR. CLAYTON BARTOLO: U ejja, Onor. Dellia! Moħħkom biex tkissru lin-nies! 

ONOR. ADRIAN DELIA: Mhux qed jistaqsik jekk kontx involut. Għall-mument qed jistaqsik jekk tiftakarx. 

DR EMANUEL CAMILLERI: Kieku kont executive chairman, kont inkun hemmhekk tmien sigħat kuljum. 

ONOR. ADRIAN DELIA: Tiftakar jew ma tiftakarx? Pereżempju, jien ma nafx bih il-każ. Imma jekk tibda tinsa kollox ħlief meta jgħidulek eżatt x’ġara, imbagħad tibda ...

DR EMANUEL CAMILLERI: Agħtini l-isem. 

ONOR. KAROL AQUILINA: Inti rriżenjajt? Ejja nibdew minn hemm.

DR EMANUEL CAMILLERI: Jien ma rriżenjajtx mill-FTS. Li għamilt hu li m’aċċettajtx l-appointment. 

ONOR. KAROL AQUILINA: Kien hemm xi ħadd ieħor miegħek li telaq minħabba din iċ-ċirkostanza? 

DR EMANUEL CAMILLERI: Philip Rizzo kien irriżenja. 

ONOR. KAROL AQUILINA: Mela kien hemm riżenja. 

ONOR. CLAYTON BARTOLO: Mhux inti għedtlu biex jirriżenja?

DR EMANUEL CAMILLERI: Le, mhux jien għedtlu. Qabad u irriżenja, imma kif qed tghid inti, qisha xi sigriet. 

ONOR. KAROL AQUILINA: Kien hemm xi ħaddieħor li rriżenja? 

DR EMANUEL CAMILLERI: Ma nafx. Għidli u ngħidlek l-istorja kollha, jekk niftakar. 

ONOR. KAROL AQUILINA: Jekk ħa tgħidli l-istorja kollha, għidhieli int, mhux ngħidhielek jien.

DR EMANUEL CAMILLERI: Imma trid tgħidli l-isem. 

ONOR. KAROL AQUILINA: Miegħek kien hemm xi ħaddieħor li rriżenja minħabba dan it-taħwid li kien hemm? Din hi l-mistoqsija li qed nistaqsik. 

ONOR. CLAYTON BARTOLO: Qallek! L-executive chairman ta struzzjonijiet biex imur għand il-Pulizija. 

DR EMANUEL CAMILLERI: Ma niftakarx. Naf li Philip Rizzo kien irriżenja. 

ONOR. KAROL AQUILINA: Kien hemm persuna oħra? 

DR EMANUEL CAMILLERI: Agħtini l-isem, Onor. Aquilina. 

ONOR. KAROL AQUILINA: Agħtihuli inti.

ONOR. CLAYTON BARTOLO: Din hija fishing expedition. 

ONOR. KAROL AQUILINA: Dan eżerċizzju ta’ grilling, mhux cake decoration qed nagħmlu hawnhekk! 

ONOR. CLAYTON BARTOLO: Għandna persuna quddiemna li kienet fdata minn Gvern ta’ naħa u Gvern ta’ naħa oħra… (Interruzzjonijiet) 

ONOR. ADRIAN DELIA: Onor. Bartolo, aħna m’aħniex qegħdin nitkellmu fuq gvernijiet. Aħna qed nagħmlu mistoqsija sempliċi. 

ONOR. CLAYTON BARTOLO: Onor. Delia, għandna persuna quddiemna li kien fdat minn kulħadd. 

ONOR. ADRIAN DELIA: Jien is-Sinjur ma nafux u l-ġudizzju tiegħi għad irid isir, fost l-oħrajn fuq dak li rrid nisma’ u mhux fuq dak li jgħiduli, kif qiegħed imniżżel hawnhekk. Iċ-Chairperson ta’ dan il-Kumitat qalilna li l-Membri dejjem liberi jissottomettu talbiet biex inkunu nistgħu niddeċiedu. L-Onor. Aquilina qed jistaqsik mistoqsija sempliċi. Ftakart, fuq suġġeriment, li s-Sur Rizzo kien irriżenja. Kien hemm xi ħaddieħor li rriżenja? Minn dak li tiftakar. Jekk ma tiftakar xejn ħlief meta jissuġġerulek, għidilna hekk. 

ONOR. CLAYTON BARTOLO: Agħtuh l-ismijiet. 

DR EMANUEL CAMILLERI: Għiduli l-ismijiet u ngħidilkom jekk il-persuna kenitx irriżenjat jew le. 

ONOR. ADRIAN DELIA: Jiġifieri jekk ma tingħatax l-ismijiet ma tiftakarx inti? Kemm ilu li ġara dan il-każ? Ħa nipprova nifhem il-predispożizzjoni ta’ kif tirraġuna. 

DR EMANUEL CAMILLERI: 2016, 2017. 

ONOR. ADRIAN DELIA: Meta l-Onor. Aquilina semmielek il-bdil tal-pjanijiet lokali fl-2016, inti għedt li ma tantx ilu wisq, mhux hekk? Mela ma tantx ilu wisq fejn trid u ilu wisq biex tiftakar! 

DR EMANUEL CAMILLERI: M’għedtx li ilu wisq. 

ONOR. ADRIAN DELIA: Hekk għedt meta semmielek l-2016. Għedt mela m’ilux, meta kien qed jistaqsik fuq xi ħaġa oħra. Tiftakar jew ma tiftakarx li għall-ħabta tal-2017 ... 

DR EMANUEL CAMILLERI: Għidli fuq min qed tirreferi u ngħidlek il-każ x’inhu. 

ONOR. ADRIAN DELIA: Inkella ma tiftakarx.

ONOR. CLAYTON BARTOLO: Hu jgħidlek jekk jiftakarx, mhux li ma jiftakarx. 

ONOR. KAROL AQUILINA: Ma tiftakarx li kien hemm xi ħadd ieħor li rreżenja? 

IĊ-CHAIRPERSON: Naħseb il-fatt li jaf bir-riżenja ta’ Philip Rizzo, din hija xi ħaġa li kulħadd jaf biha. 

DR EMANUEL CAMILLERI: Kieku semmihieli, mill-ewwel kont ngħidlu. 

ONOR. ADRIAN DELIA: Sur President, kulħadd jaf biha, imma Dr Camilleri ma semmihiex. 

DR EMANUEL CAMILLERI: Se naħbi meta kienet irrapportata fil-gazzetti kollha? 

ONOR. ADRIAN DELIA: Ħadd ma semma li qed taħbi. Issa qed npoġġu l-kliem fil-ħluq. Ara jirnexxilekx twieġeb imqar mistoqsija waħda mingħajr suġġerimenti. 

DR EMANUEL CAMILLERI: Jagħtini l-isem u nwieġeb. 

ONOR. KAROL AQUILINA: Jiġifieri qed tistaqsi lili? 

DR EMANUEL CAMILLERI: Qed ngħid: Għidli għal min qed tirreferi. 

ONOR. KAROL AQUILINA: Miegħek kien hemm xi ħadd ieħor li telaq jew le? Mistoqsija sempliċi daqshekk! 

DR EMANUEL CAMILLERI: All right. Le, imma dak lanqas irriżenja. Qed nitkellem għal… Lanqas irrid insemmi ismijiet. Għalfejn għandi nsemmi ismijiet? Lanqas se nsemmi ismijiet. 

ONOR. CLAYTON BARTOLO: Lanqas hu ġust fuq persuni li mhumiex hawn u ma jistgħux jirrispondu. 

DR EMANUEL CAMILLERI: Skużawni, imma mhux se nsemmi ismijiet. 

ONOR. KAROL AQUILINA: Qed tirrifjuta li tirrispondi? 

DR EMANUEL CAMILLERI: Ma nafx jekk il-persuna rriżenjatx fuq dan il-każ jew fuq xi ħaġa oħra. Semmili l-ismijiet u nibda niftakar. Tinsiex li l-full-time job tiegħi kien fil-Privatisation Unit. 

ONOR. ADRIAN DELIA: Dan kien xogħol li kont tagħmlu on the side. 

ONOR. KAROL AQUILINA: Tal-FTS kont tagħmlu on the side. 

DR EMANUEL CAMILLERI: Ix-xogħol tal-FTS qalagħli fwiedi, għax jekk hemm xi ħaġa li għamilt hija li ktibtilhom l-istrateġija għall-futur fejn għamilt tliet xhur, erba’ xhur il-ħin kollu għaddej fuqha. Dak kien id-dmir tiegħi u għamiltu bil-qalb. Agħtini d-dettalji u ngħidlek. Jekk tgħidli min kien jaħdem l-FTS ... Kif se nkun naf min kien jaħdem fl-FTS? 

ONOR. KAROL AQUILINA Ma tiftakarx. Jew aħjar, ma tridx tgħidilna għax f’ħin minnhom issa ftakart. 

DR EMANUEL CAMILLERI: M’iniex ċert u ma rridx insemmi ismijiet. 

ONOR. KAROL AQUILINA: Mhux ċert li wieħed mit-top officials telaq? 

DR EMANUEL CAMILLERI: Għidli min hu dan it-top official. 

ONOR. KAROL AQUILINA: Inti taf min kienu t-top officials. Min kienu t-top officials tal-FTS meta kont hemmhekk inti? 

DR EMANUEL CAMILLERI: It-top officials min huma? Iċ-chairperson u s-CEO. Is-CEO li kien Philip Rizzo rriżenja u daħal ieħor minfloku. Issa mbagħad warajja, is-CEO telaq jew ma nafx x’ġara. Ma nafx. He was replaced. 

ONOR. KAROL AQUILINA: Ma tiftakarx x’ġara? 

DR EMANUEL CAMILLERI: Trid tgħidli għal min qed tirreferi. 
ONOR. KAROL AQUILINA: Jiġifieri għall-affarijiet li għext inti irrid infakkrek jien li m’għexthomx?! 

DR EMANUEL CAMILLERI: Trid tgħidli l-ismijiet. Għal min qed tirreferi? 

ONOR. KAROL AQUILINA: Le, il-proċess ma jaħdimx hekk. 

DR EMANUEL CAMILLERI: Bir-rispett kollu, jien m’iniex fil-qorti hawnhekk. 

ONOR. KAROL AQUILINA: Hawnhekk qiegħed fil-Parlament 

DR EMANUEL CAMILLERI: Naf li qiegħed il-Parlament u nirrispetta lil kull min qiegħed hawnhekk, imma trid tirrispetta lili wkoll. 

ONOR. KAROL AQUILINA: Qed nagħtik l-opportunità li twieġeb mingħajr ma npoġġilek kliem f’ħalqek. 

DR EMANUEL CAMILLERI: Ma nafx għal min qed tirreferi. 

ONOR. KAROL AQUILINA: Ma tafx. Kellek xi diżgwid mal-Ministru fuq it-tmexxija tal-FTS? 

DR EMANUEL CAMILLERI: Diżgwid mal-Ministru? Kif għedtlek, ir-raġuni li tlaqt kienet li rrifjutajt l-appointment. Riedu jġedduli l-appointment imma ħassejt li kelli niffoka fuq il-Privatisation Unit. Għamilt ħafna xogħol fuq l-FTS, inkluż li poġġejt l-audit controls li kienu meħtieġa, u mbagħad ħassejt li x-xogħol tiegħi hemmhekk kien lest.

ONOR. KAROL AQUILINA: Ejja nkunu ċari. Qabel ma inti rriżenjajt, irċevejt xi ordni biex tkeċċi lil xi ħadd? 

DR EMANUEL CAMILLERI: Le. 

ONOR. KAROL AQUILINA: Jew biex tittermina l-kuntratt ta’ xi ħadd? 

DR EMANUEL CAMILLERI: Le. 

ONOR. KAROL AQUILINA: Żgur? 

DR EMANUEL CAMILLERI: Żgur. Ma kellix ordnijiet. 

ONOR. KAROL AQUILINA: U allura għalfejn tlaqt? 

ONOR. CLAYTON BARTOLO: Għadu kemm wieġeb din il-mistoqsija.

DR EMANUEL CAMILLERI: Kien ġie l-appointment for renewal u l-Ministru għedtlu li rrid niffoka fuq ix-xogħol tal-Privatisation Unit. Għedtlu wkoll li x-xogħol li kelli nagħmel fl-FTS, fejn daħħalt different controls, kont lestejtu.

ONOR. KAROL AQUILINA: Ħa nistaqsik mistoqsija oħra. Inti taf li fir-rwol li qed tiġi propost għalih ikollok ħafna każijiet li jiġu quddiemek. Naturalment hemm il-potenzjal kbir li jkun hemm konflitt ta’ interess. Naqblu? Din hija waħda mill-aktar istituzzjonijiet kontroversjali li hawn fil-pajjiż u tmiss ma’ proġetti li jiswew miljuni kbar. Ovvjament, f’din il-kariga inti se tkun mistenni tagħmel dikjarazzjoni tal-assi u tal-interessi tiegħek. Inti dispost li dik id-dikjarazzjoni tagħmilha pubblika? 

DR EMANUEL CAMILLERI: Nagħmilha pubblika? L-affarijiet privati tiegħi huma tiegħi u tal-mara. Jien nagħmel id-dikjarazzjoni u nagħtiha lil min għandi nagħtiha imma din għandha tibqa’ privata. Tinsiex li dan huwa part-time u l-pakkett tas-salarju mhuwiex … 

ONOR. KAROL AQUILINA: On the side, bħall-FTS. Jiġifieri jekk ikollok konflitt ta’ interess, min qed jidher quddiemek kif se jkun jaf jekk għandekx konflitt ta’ interess? Ma xiex se jqabbel? 

DR EMANUEL CAMILLERI: Jien ma nafx x’tip ta’ konflitt ta’ interess qed issemmi, għax jien m’għandi l-ebda shareholdings ma’ kumpaniji, eċċ. Li nista’ ngħid huwa li wieħed mill-vantaġġi li għandi huwa li jien ma trabbejtx Malta u allura m’hemmx the old school type. Fil-fatt, ftit naf nies. 

ONOR. CLAYTON BARTOLO: Illum għandek xi interessi privati li jistgħu jtellfuk jew joħolqulek konflitt ta’ interess? 

DR EMANUEL CAMILLERI: Xejn, Ministru. 

ONOR. CLAYTON BARTOLO: Addirittura, biex inkunu ċari, din kienet mistoqsija li saret min-naħa tal-Gvern ukoll u r-risposta kienet li xejn. Jiġifieri hawn qed nerġgħu nirrepetu l-istess mistoqsija li saret bil-miktub. 

DR EMANUEL CAMILLERI: Jekk ikun hemm konflitt ta’ interess, niddikjarah mill-ewwel. M’għandix x’naħbi. 

ONOR. KAROL AQUILINA: Jekk ma tiddikjarax dan, min se jkun quddiemek kif se jkun jaf dan? Ma xiex se jqabbel jekk għandekx jew le konflitt ta’ interess? 

DR EMANUEL CAMILLERI: Ħa ngħidlek, Onor. Aquilina. Fil-Privatisation Unit jien kont daħħalt il-proċedura li għal kull proġett niffirmaw dikjarazzjoni li m’għandniex konflitt ta’ interess. I’m willing to do that on every project. Jekk m’hemmx dik il-proċedura, nistgħu ndaħħluha, mhux problema. 

ONOR. KAROL AQUILINA: Jien qed ngħidlek li hemm il-proċeduri li tagħmel din id-dikjarazzjoni. Issa jien qed nistaqsik, għall-benefiċċju tan-nies biex ikunu jistgħu jagħmlu skrutinju anke tiegħek, jekk intix dispost li bħala chairperson, anke biex tagħti eżempju tajjeb, tagħmel din id-dikjarazzjoni tal-assi. Kull min hu Membru Parlamentari jagħmel din id-dikjarazzjoni. 

ONOR. CLAYTON BARTOLO: Għax il-liġi titlobna li nagħmlu dan. 

DR EMANUEL CAMILLERI: Tinsiex li jien m’iniex politiku. 

ONOR. KAROL AQUILINA: Jien qed nissuġġerilek jekk intix dispost, f’sens ta’ kontabilità u ta’ responsabilità lejn il-pubbliku, anke biex tagħti fiduċja fik innifsek, li jekk se tieħu din il-kariga u m’għandekx x’taħbi, din id-dikarazzjoni tagħmilha pubblika ħalli wieħed jifhem jekk inti għandekx konflitt ta’ interess jew le. 

ONOR. CLAYTON BARTOLO: Mhux skont il-liġi jrid jimxi? 

ONOR. KAROL AQUILINA: Għalhekk qed nistaqsih. 

ONOR. ADRIAN DELIA: Kieku hija mitluba bil-liġi, ma kienx hemm għalfejn jistaqsih għax kienet tkun tassattiva. 

DR EMANUEL CAMILLERI: Nagħmilha ċara li le. 

ONOR. KAROL AQUILINA: Ma tagħmilhiex? 

DR EMANUEL CAMILLERI: Le, ma nagħmilhiex. 

ONOR. CLAYTON BARTOLO: Għandek negozji li jistgħu joħolqulek konflitt ta’ interess? 

DR EMANUEL CAMILLERI: M’għandix. 

ONOR. CLAYTON BARTOLO: M’għandux. Qalha fil-pubbliku li m’għandux negozji. 

DR EMANUEL CAMILLERI: Jekk se nibqgħu sejrin hekk, se tgħidli meta mort mal-mara fil-kamra tas-sodda u x’qegħdin nagħmlu! 

ONOR. KAROL AQUILINA: Dik affari tiegħek. 

ONOR. CLAYTON BARTOLO: Hekk jixtiequ. Ikissru n-nies iridu. 

ONOR. KAROL AQUILINA: L-opinjoni tiegħek tal-Awtorità tal-Ippjanar fl-aħħar snin kienet waħda pożittiva? 

DR EMANUEL CAMILLERI: From a technological point of view hija pożittiva. 

ONOR. KAROL AQUILINA: From a planning point of view, not technological. Mhux qed nistaqsik jekk għandhomx website sabiħa jew jekk għandhomx sistema tajba ta’ kif tapplika. 

DR EMANUEL CAMILLERI: Tapplika u l-istatus, eċċ. Jien min-naħa tas-sistemi naraha. Jien għandi opinjoni tajba tal-Awtorità tal-Ippjanar. 

ONOR. KAROL AQUILINA: Għandek opinjoni tajba. Taħseb li n-nies għandhom opinjoni tajba wkoll tal-Awtorità tal-Ippjanar? 

DR EMANUEL CAMILLERI: Jekk toqgħod tara l-midja soċjali, meta ssemmejt jiena, kien hemm xi erba’ kummenti favur u 30 kontra. U lanqas jafuni dawn in-nies! 

ONOR. CLAYTON BARTOLO: 34 mhux ħafna, Dr Camilleri. Għadha kif issemmiet it-teknoloġija. Taħseb li t-teknoloġija toffri aktar trasparenza lin-nies? 

DR EMANUEL CAMILLERI: Dażgur, għax waħda mis-sistemi li impressjonajt ruħi biha hija li s-sistema tgħidlek l-istatus tal-applikazzjoni tiegħek. Issa jien mhux se nitkellem għall-pubbliku. 

ONOR. KAROL AQUILINA: Il-President tar-Repubblika għadu kif għamel statement dwar l-istat tan-nazzjon, fejn fost l-oħrajn għamel studju dwar x’jaħsbu n-nies dwar l-Awtorità tal-Ippjanar. 66% tan-nies qalu li l-Awtorità tal-Ippjanar għandu jkollha aktar poteri biex tikkontrolla l-mod ta’ kif qed tittieħed l-art fil-pajjiż. Inti taqbel ma’ dan l-istatement? 

DR EMANUEL CAMILLERI: Jien bħala public servant nimxi fuq il-policy tal-Gvern. L-ewwel ħaġa li nagħmel meta naħdem fil-public service hija li nara l-manifest tal-partit li rebaħ l-elezzjoni u nimxi ma’ dak il-manifest. That’s what a public servant does and I do it in the national interest. 

ONOR. KAROL AQUILINA: Imma ma jidhirlekx li qed tkun redikolu?! Għadek kif ġejt hawnhekk tgħidilna li inti se tkun an independent member u issa qed tgħidilna li se timxi ma’ dak li jgħidlek il-Gvern? Se tkun indipendenti jew se timxi f’isem il-Gvern? 

DR EMANUEL CAMILLERI: Trid tara l-policy. 

ONOR. KAROL AQUILINA: U l-policy hija l-programm elettorali tal-partit fil-gvern? 

DR EMANUEL CAMILLERI: Trid tara l-policy. Il-liġi tagħti ċertu poter lill-Ministru biex jagħmel ċerti policies u jien irrid nimxi ma’ dawk il-policies – ovvjament indipendentament – u ħadd mhu se jindaħalli fuq l-applikazzjonijiet u l-opinjoni tiegħi fuq applikazzjonijiet partikolari. Imma l-policies mhux jien nagħmilhom. Diġà għedtu dan. 

ONOR. KAROL AQUILINA: Robot se tkun kważi! 

ONOR. CLAYTON BARTOLO: Sur President, nitolbok tirregola din il-linja ta’ mistoqsijiet għax mhuwiex ġust fuq l-innominat li jiġi msejjaħ b’dawn l-ismijiet. Din x’arroganza hi min-naħa tal-Oppożizzjoni? Mela mur staqsi lin-nies x’jaħsbu fuq il-Kap tal-Oppożizzjoni! Mur staqsi lin-nies x’jaħsbu fuqkom! Naqra rispett lejn il-persuna li għandna quddiemna. (Interruzzjonijiet) Ġej bir-redikolu. Imbagħad ngħidlek min hu redikolu, meta nkunu fuq fil-plenarja! 

ONOR. KAROL AQUILINA: Jien għamilt mistoqsija u qalli li se jimxi skont il-Gvern. Ma jidhirlekx li hemm kontradizzjoni? 

ONOR. CLAYTON BARTOLO: Din x’arroganza hi?! Sur President, nitolbok tirregola. 

ONOR. KAROL AQUILINA: Fil-bidu tal-laqgħa staqsejniek x’intenzjoni għandek li tagħmel. 

DR EMANUEL CAMILLERI: Tinsiex li dawk is-surveys li qed tikkwota huma perċezzjonijiet. 

ONOR. KAROL AQUILINA: Hija perċezzjoni li fil-pajjiż hawn over-development? 

DR EMANUEL CAMILLERI: Jien qed ngħidlek li dak it-tip ta’ survey huwa fuq il-perċezzjoni ta’ x’jaħseb kampjun mill-pubbliku. 

ONOR. KAROL AQUILINA: Mela għidilna inti x’inhi r-realtà. Jien qed nistaqsik: 
Inti, fil-fehma tiegħek, taħseb li hawn over-development jew le? 

DR EMANUEL CAMILLERI: Għandi rispett għal kull istituzzjoni li hawn fil-pajjiż. L-ebda istituzzjoni mhi perfetta. Kieku kienet perfetta nkunu qegħdin ngħixu f’utopja. Xejn mhu perfett, imma għandi kull rispett għal kull istituzzjoni, lejn il-Pulizija, lejn l-Oppożizzjoni u lejn in-naħa tal-Gvern. 

ONOR. KAROL AQUILINA: Anke aħna għalik. 

ONOR. CLAYTON BARTOLO: Ma tantx tidher. 

ONOR. KAROL AQUILINA: Jien qed nistaqsik: Inti tħoss li fil-pajjiż hawn over-development jew le? Taqbel man-nies li jgħidu li jħossuhom fgati u li hawn wisq bini għaddej? Tifhem il-frustrazzjoni tan-nies li jħossuhom li hawn wisq bini fil-pajjiż? 

IĊ-CHAIRPERSON: Taħsbu li dawn il-mistoqsijiet huma ġusti? 

ONOR. KAROL AQUILINA: Iva, għax is-Sinjur se jkun inkarigat li jiddeċiedi l-applikazzjonijiet ...

ONOR. CLAYTON BARTOLO: Mhux waħdu. Se jkun qed imexxi bord li jiddeċiedi. Ejja nifhmu d-differenza. 

ONOR. KAROL AQUILINA: Iva, għandu vot. 

DR EMANUEL CAMILLERI: Il-Bord se jimxi on a case by case basis. 

ONOR. CLAYTON BARTOLO: U se jimxi skont il-policies li hemm. 

ONOR. KAROL AQUILINA: Aktar qabel staqsejtek fuq permess partikolari u għedtli li ma tridx tirrispondi għax tista’ tippreġudika l-pożizzjoni tiegħek. Issa qed nistaqsik b’mod ġenerali, inti taqbel ma’ dak li qed jgħidu n-nies? Skont stħarriġ li għamel il-President tar-Repubblika – mhux jien jew il-Partit Nazzjonalista – 66% tan-nies qalu li l-Awtorità tal-Ippjanar għandha tikkontrolla aktar kif tiġi żviluppata l-art. Inti, dan l-istatement tan-nies, taqbel miegħu jew taħseb li għandna nibqgħu għaddejjin b’aktar żvilupp? 

DR EMANUEL CAMILLERI: Nerġa’ niġi għall-informazzjoni li ħarġet minn dan l-istħarriġ. Dawn is-66% tan-nies li qed jagħtu dik l-opinjoni fuq liema informazzjoni qegħdin jibbażawha? 

ONOR. KAROL AQUILINA: Mhux int tistaqsi lili. Jien qed ngħidlek x’qed jgħidu n-nies.

ONOR. CLAYTON BARTOLO: Dr Camilleri, il-kollega qed jipprova jieħu sound bite; qed jipprova jġibu kumitat tas-sound bites!

DR EMANUEL CAMILLERI: In-nies jesprimu ruħhom, imma ma jafux … 

ONOR. KAROL AQUILINA: Għandhom raġun jew m’għandhomx raġun dawn in-nies li qalu hekk? 

DR EMANUEL CAMILLERI: Ma nistax ngħid. Inti trid tara if they are expressing an emotional sentiment or a rational sentiment. 
ONOR. KAROL AQUILINA: Imma inti x’taħseb? Taħseb li hawn ħafna żvilupp? 

DR EMANUEL CAMILLERI: L-istħarriġ ma ġiex għandi. Kieku ġie għandi … 

ONOR. KAROL AQUILINA: Qed nistaqsik jien issa. Hawn over-development fil-pajjiż jew le? 

DR EMANUEL CAMILLERI: Ma nistax nirrispondik jekk hawnx over-development jew le. 

ONOR. KAROL AQUILINA: M’għandekx opinjoni? (Interruzzjonijiet) 

DR EMANUEL CAMILLERI: Le, ma nistax.

ONOR. ADRIAN DELIA: Ippermettili, qed nitkellmu fuq pożizzjoni li se tittratta fuq l-iżvilupp. Issa tkunx taf l-artikolu tal-liġi preċiż u meta nbidlet il-liġi, nifhem li għadek se tidħol fil-mansjoni u allura dik b’xi mod ma ġara xejn li ma tafhiex. Imma li fuq materja bħal din, jekk hawnx over-development jew le m’għandek opinjoni ta’ xejn, mi lascia un po’ perplesso. 

DR EMANUEL CAMILLERI: Mhux m’għandix opinjoni. 

ONOR. ADRIAN DELIA: Li tgħidli li ma jiddependix minnek, li ma tistax tbiddilha kollha waħdek, li mhux se tagħmel il-mirakli ...

DR EMANUEL CAMILLERI: Trid tara x’tip ta’ żvilupp qed isir. 

ONOR. ADRIAN DELIA: Mela agħmel statement jew tweġiba li tikkwalifikaha. 

ONOR. CLAYTON BARTOLO: Diġà kkwalifikaha. 

ONOR. ADRIAN DELIA: Li m’għandux opinjoni. 

ONOR. CLAYTON BARTOLO: Le, mhux hekk qal. Diġà kkwalifikaha. 

ONOR. ADRIAN DELIA: Mhux se tippreġudika ruħek jekk tgħidli li hawn over-development, imma li tgħid li m’għandekx opinjoni, allura tibda tħassibni li lanqas proċess ta’ ħsieb m’hemm. 
IĊ-CHAIRPERSON: Naħseb dak li nistgħu nżidu ma’ dak li qed tgħid inti, Onor. Delia, hu li l-iżvilupp kellu sehem importanti f’dak li seħħ f’pajjiżna. 

ONOR. ADRIAN DELIA: Iva, u inti m’għandu jkollok l-ebda problema li tgħid dan. Qed tiddejjaq tgħidha din? Għalfejn qed tiddejjaq tgħidha? 

DR EMANUEL CAMILLERI: Id-development zones huma dawk li kien hemm sa mill-2006. 

ONOR. CLAYTON BARTOLO: Hekk hu. 

ONOR. ADRIAN DELIA: Hawn qed nitkellmu fuq il-prinċipju. Għandek xi diffikultà li twieġeb dwar jekk taħsibx li hawn over-development jew le? 

DR EMANUEL CAMILLERI: Il-prinċipju tiegħi huwa ... 

ONOR. CLAYTON BARTOLO: Staqsi lil min neħħa art daqs is-Siġġiewi minn ODZ. Dwar dak iż-żmien staqsu. 

ONOR. ADRIAN DELIA: Onor. Bartolo, nistaqsi lil min jiġi quddiemna. Naħseb li għandek tfixkil għax meta nkunu qed nistaqsu lil xi ħadd f’dan il-Kumitat, inti moħħok biex tistaqsi lil xi ħadd ieħor. Issa meta ġġibulna lil xi ħadd ieħor quddiemna, nistaqsu lilu. Nistaqsu lil kull min iġġibu quddiem dan il-Kumitat. 

ONOR. CLAYTON BARTOLO: Imma staqsu mistoqsijiet … 

ONOR. ADRIAN DELIA: F’forum ieħor, waqt il-mistoqsijiet parlamentari li jsiru ta’ kuljum bejn l-4.00 p.m. u l-4.30 p.m. inti staqsi li trid u aħna nistaqsu li rridu; imma f’dan il-forum nistaqsu biss lil min ikollna quddiemna, għax hekk tiddetta l-proċedura, ovvjament bl-edukazzjoni, bid-diplomazija, imma wkoll bir-rispett li wieħed jistenna li jkollu tweġiba mqar meta tkun ġenerika. 

DR EMANUEL CAMILLERI: I have to keep an open mind. Irrid nara l-applikazzjoni u rrid nara x’jgħidu l-esperti. 

ONOR. ADRIAN DELIA: Il-kollega ma staqsiekx fuq applikazzjoni. 

DR EMANUEL CAMILLERI: Imma bilfors irrid ngħid hekk. Skużani, inti għandek id-development zones tal-2006. 

ONOR. ADRIAN DELIA: Dr Camilleri, lil hinn mill-kontest tad-development zones, għandek diffikultà tistqarr jekk b’mod ġenerali fuq din in-naqra gżira li għandna hawnx over-development, irrispettivament minn jekk hux tort ta’ xi ħadd jew ta’ xi ħadd ieħor, jew le? 

DR EMANUEL CAMILLERI: Li naf huwa li hawn bżonn ta’ aktar green spaces and open spaces u trid tara każ b’każ. I have an open mind. 

ONOR. JULIA ZAHRA: Dr Camilleri, fl-affarijet li qed jiġu diskussi madwar il-pajjiż qed naraw faxxa ta’ nies li forsi urtati bl-iżvilupp. L-iżvilupp huwa tajjeb imma għandek żoni li huma densely populated areas. F’dak li jirrigwarda open spaces, inti weġibt għall-mistoqsijiet għax rajthom u kienu ta’ interess partikolari għalija. Għedt li dawn huma bżonnjużi. Il-mistoqsija sempliċi kienet jekk inti bħala persuna – irrelevanti mill-policies; hawn mhux qed indaħħlu l-affariijiet li għamel il-Gvern ta’ qabel u x’qed jagħmel il-Gvern ta’ issa – intix favur aktar open spaces, kif għedt inti. Tara li hu fl-interess tiegħek li jekk tkun fuq il-bord tiddiskuti li f’urbanised areas ikun hemm xi tip ta’ pjan għal dawn il-green spaces li f’Malta neqsin minnhom? Dak kollox. Hawnhekk mhux qed nitkellmu dwar policies imma dwar inti x’taħseb, għax dan jista’ jaffettwa fid-deċiżjonijiet tiegħek meta tkun f’din il-kariga. 

DR EMANUEL CAMILLERI: Kif għedt aktar qabel, irid ikun hemm bilanċ bejn l-iżvilupp, l-ambjent u t-tkabbir ekonomiku. Dak ifisser li jrid ikun hemm sustainable development. Jekk imbagħad tistaqsini jekk hawnx over-development, ma nafx. 

ONOR. KAROL AQUILINA: Dak il-bilanċ qed jintlaħaq bħalissa jew le? 

DR EMANUEL CAMILLERI: Ma nafx jekk hux iva jew le.  r

ONOR. KAROL AQUILINA: Ma tafx.

ONOR. JULIA ZAHRA: Forsi qiegħed f’pożizzjoni antipatika tgħid x’taħseb inti. 

DR EMANUEL CAMILLERI: Forsi wasal iż-żmien li jkun hemm studju dwar dan, imma li tistaqsi lili bħala persuna waħda, Emanuel Camilleri, dwar x’nara jien, inkun veru irresponsabbli ... 

ONOR. KAROL AQUILINA: Imma nzerta li dak il-wieħed li qiegħed quddiemna se jkun iċ-chairperson li jiddeċiedi, flimkien ma’ bord, jekk permessi joħorġux jew le. 

DR EMANUEL CAMILLERI: Jien se nkun wieħed minn 13. 

ONOR. KAROL AQUILINA: Wieħed, li se jkun iċ-chairperson. 

DR EMANUEL CAMILLERI: U tinsiex li li jien se nkun wieħed minn ħames membri li huma indipendenti. Imbagħad se jkun hemm membri oħrajn li għandhom l-interessi tagħhom. 

ONOR. KAROL AQUILINA: Se nagħmillek mistoqsija sempliċi ħafna. Kieku jkollok każ quddiem l-Awtorità tal-Ippjanar fejn il-case officer jirrakkomanda li l-permess jiġi rrifjutat u l-Bord tal-Ippjanar jieħu vot li japprova dak il-permess, x’jiġri f’dak il-każ? 

DR EMANUEL CAMILLERI: F’dak il-każ, jekk il-Bord ikun ħa d-deċiżjoni li għandu japprova l-permess, il-permess jgħaddi. Però mbagħad hemm il-proċeduri fejn min irid jopponi l-proġett jista’ jappella mid-deċiżjoni tal-Bord. Bħala Chairperson, jekk ikun hemm a majority vote, ma nistax inwaqqaf li jgħaddi l-permess għax jien ma nkunx naqbel miegħu. Huma t-13-il membru tal-bord li jiddeċiedu. 

IĊ-CHAIRPERSON: Hawn aktar mistoqsijiet? (Onor. Membri: Le) Dr Camilleri, nirringrazzjak u nitolbok biex, jekk jogħġbok, toħroġ mill-Kamra biex il-Membri tal-Kumitat ikunu jistgħu jiddiskutu bejniethom. 

Dr Emanuel Camilleri rtira mill-kamra tal-Kumitat.

Fl-4.00 p.m. il-Kumitat ġie sospiż biex il-Membri jkomplu jiddiskutu in camera. Il-Kumitat irriżuma fl-4.04 p.m. 

IĊ-CHAIRPERSON: Il-mistoqsija hija n-nomina ta’ Dr Emanuel Camilleri bħala Chairman tal-Bord tal-Ippjanar fi ħdan l-Awtorità tal-Ippjanar. Dawk favur? (Onor. Membri: Iva) Dawk kontra? (Onor. Membri: Le) Jidher li m’hawnx qbil unanimu u għalhekk ngħaddu biex naraw il-votazzjoni.

VOTAZZJONI NRU 1

	L-Onor. 

	Agius Chris
	Aquilina Karol

	Bartolo Clayton
	Delia Adrian

	Cachia Naomi
	Zahra Julie

	Zerafa Civelli Alison
	



Il-proposta tal-ħatra għaddiet.

IĊ-CHAIRPERSON: Insejħu lil Dr Emanuel Camilleri biex jerġa’ jidħol fil-kamra.

Dr Emanuel Camilleri daħal lura fil-kamra tal-Kumitat.

IĊ-CHAIRPERSON: Dr Camilleri, għandi pjaċir ninformak li dan il-Kumitat iddeċieda li jagħti l-parir favur il-proposta tal-ħatra tiegħek bħala Chairman tal-Bord tal-Ippjanar fi ħdan l-Awtorità tal-Ippjanar. Il-proposta għaddiet mill-Kumitat, u skont kif ipprovdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, il-parir tal-Kumitat, flimkien mal-Minuti tal-laqgħa, se jintbagħtu lill-Ministru għax-Xogħlijiet Pubbliċi u l-Ippjanar. Nirringrazzjawk u nawgurawlek. 

Nirringrazzja lill-membri kollha u nikkonkludu hawnhekk.

Fl-4.07 p.m. il-Kumitat aġġorna għal data li kellha tiġi kkomunikata aktar ’il quddiem.

